འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད།

(ཚོགས་ཞུགས་ཉིནམ་དགུ་པ)

གནམ་ལོ་ས་ཕོ་བྱི་ལོ་ཟླ་ ༡༡ ཚེས་ ༡༠ ལུའམ་ སྤྱི་ལོ་༢༠༠༩ ཟླ་ ༡ ཚེས་ ༦ ལུ།
ཆུ་ཚོད་ ༩:༣༥ ལུ།
ལྷག་པ།
ཕ-
དྲི་བཀོད་བྱ་རིམ་གསུམ་པ།

༡.
ཞིབ་དཔྱད་སྒོ་ར་ཚུ་ནང་གི་ཅ་དམ་ཞིབ་དཔྱད་པ་ཚུ་ལུ་དཀའ་འཐུས། 

སྐྱབས་ཁྲ་དང་སྦོང་སྒོ་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ ཕུན་ཚོགས་གླིང་དང་བསམ་རྩེ་ དགེ་ལེགས་ཕུག་ བསམ་གྲུབ་ལྗོངས་མཁར་བཅས་ཀྱི་ཞིབ་དཔྱད་སྒོ་ར་ཚུ་ནང་ ཅ་དམ་གྱི་ཞིབ་དཔྱད་འབད་མི་ཚུ་གིས་ ངལ་གསོ་ཡང་སྡོད་ནི་མེད་པའི་ཁར་ དུས་ཚོད་ཐེབས་སྦེ་ ཞིབ་དཔྱད་ཀྱི་ལཱ་འབད་མི་ཚུ་ལུ་ དཀའ་འཐུས་ཅིག་གནང་ནི་གི་ཐུགས་བཞེད་ག་དེ་སྦེ་ཡོད་ག་གི་དྲི་བ་བཀོད་ཅི།

དེའི་ལན་ལུ་ དངུལ་རྩིས་བློན་པོ་གིས་ དུས་ཐེབས་ཀྱི་འཐུས་ཟེར་ དུས་ཚོད་ལས་བརྒལ་ཏེ་ ཚོང་གི་ལཱ་འབད་དགོ་མི་ ཅ་ཆས་ནང་འདྲེན་འབདཝ་ད་ དེ་གི་དོན་ལས་ འཐུས་ཀྱི་ལམ་ལུགས་ཅིག་བཟོ་སྟེ་ཡོད་མི་དེ་ཡང་ ཆུ་ཚོད་རེ་ལུ་ དངུལ་ཀྲམ་ ༣༥༠ རེ་བཟོ་ཡོད་ཟེར་ཞུ་ནི་དང་ ཤོག་ཀུའི་འཐུས་ཟེར་ ཤོག་ཀུ་རེ་ལུ་ དངུལ་ཀྲམ་ ༥༠ རེའི་རྩིས་བཟོ་སྟེ་ཡོད་མི་ཚུ་བསྡུ་ཞིནམ་ལས་
 ལཱ་འབད་མི་ཚུ་ལུ་སྤྲོདཔ་ཨིན་ཟེར་ཞུ་ནི་དང་ སྤྱི་ལོ་ ༢༠༠༨ ཟླ་ ༤ པ་ལས་ འཐུས་དེ་ ལཱ་འབད་མི་རང་སོ་ལུ་མ་བྱིན་པར་ གཅིག་ནང་བཙུགས་བཞག་ཞིནམ་ལས་ ལཱ་ནང་བཅའ་མར་གཏོགས་མི་ཚུ་ལུ་ བགོ་བཤའ་རྐྱབ་སྟེ་བྱིན་ནི་གི་སྲོལ་ཡང་ འགོ་བཙུགས་ཅི་ཟེར་ཞུ་ཡི།
དེ་ཡང་ སྤྱི་ཟླ་ ༤ པ་ལས་ ༡༢ ཚུན་ལུ་ ཟླ་ངོ་རེ་ནང་ ག་དེམ་རེ་ཐོབ་ཡོད་ག་ དེ་ཚུའི་ཚད་གཞི་ཡང་ཁ་གསལ་སྦེ་ཞུ་ཡོདཔ་མ་ཚད་ ཅ་ཆས་ནང་འདྲེན་གྱི་དུས་ཚོད་ཡང་ ད་ལས་ཕར་ གནམ་བྱཱར་ ཕྱི་རུ་ཆུ་ཚོད་ ༥ ལས་དང་དགུན་ལུ་ ཕྱི་རུ་ཆུ་ཚོད་ ༤ ལས་ ནང་འདྲེན་གྱི་འཐུས་བཀལ་ནི་གི་འཆར་གཞི་བརྩམ་ཡོད་མི་དེ་གིས་ དཀའ་ངལ་དེ་སེལ་ཚུགས་པའི་རེ་བ་ཡོད་ཟེར་ཞུ་ཡི།
འབྲེལ་ཡོད་འདེམས་ཁོངས་ཀྱི་འཐུས་མི་གིས་ ལཱ་དང་བསྟུན་པའི་དཀའ་འཐུས་ཅིག་མེད་པ་ཅིན་ དེ་བཟུམ་གྱི་ལཱ་ནང་བཅའ་མར་གཏོགས་མི་ཚུ་གིས་ ངན་ལྷད་ཀྱི་ལཱ་བྱ་འཐབ་ནི་གི་ཉེན་ཁ་འདུག་ཟེར་ དྲི་བ་བཀོདཔ་བཞིན་དུ་  དངུལ་རྩིས་བློན་པོ་གིས་ དཀའ་འཐུས་གནང་ནི་གི་ལམ་ལུགས་དེ་ བསྒྱུར་བཅོས་འབད་ཡོད་ལུགས་ཀྱི་སྐོར་ལས་ ཁ་གསལ་སྦེ་གསུངས་གནང་མི་ལུ་ བཀྲིན་ཆེ་ལུགས་ཞུ་ཡི།
དེ་ལུ་ ཚོགས་དཔོན་གྱིས་ སྐྱབས་ཁྲ་དང་སྦོང་སྒོ་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ དཀའ་ངལ་ཡོད་ལུགས་ཞུ་མི་དེ་ལུ་ དངུལ་རྩིས་བློན་པོ་གིས་ ངོས་ལེན་མཛད་དེ་ སེལ་ཚུགས་འབད་ནི་ཨིན་ཟེར་ཞུ་བ་ཕུལཝ་བཞིན་དུ་ དཀའ་ངལ་སེལ་ཐབས་བསྒྲིག་ནི་དེ་ གལ་ཆེ་བའི་ཁར་ རྩ་ཁྲིམས་ཆེན་མོའི་རྩ་ཚན་ ༩ པའི་ནང་ རྒྱལ་ཁམས་ཀྱི་སྲིད་བྱུས་ཀྱི་གཞི་རྩའི་སྐོར་ལས་ དོན་ཚན་ ༡༣ པའི་ནང་ ཁ་གསལ་སྦེ་བཀོད་དེ་ཡོད་མི་དང་འཁྲིལ་ ཕྱག་ལཱ་གནང་དགོ་པའི་ཁར་ དེ་དང་རིགས་བསྒྲེས་ཏེ་ ལས་ཁུངས་གཞན་ལུ་ཡང་ ཐུགས་བཞེད་གནང་དགོས་ལུགས་ཀྱི་དྲན་གསོ་མཛད་ཅི།
༢.
མ་དངུལ་བགོ་བཀྲམ་འབད་ཐངས།

མོང་སྒར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ དངུལ་རྩིས་ལྷན་ཁག་གིས་ མ་དངུལ་བགོ་བཀྲམ་གྱི་གཞི་རྩ་ (ཕོར་མུ་ལ་ བེསིཊི་བ་ཇེཊི་ཀྲིང་) ཟེར་བའི་ལམ་ལུགས་བཟོ་གནང་མི་ལུ་ བཀྲིན་དགའ་ཚོར་ཞུཝ་དང་འབྲེལ་ ལམ་ལུགས་དེ་ འགྲུལ་ལམ་གྱི་མཐུན་རྐྱེན་ཡོད་མེད་དང་ རྫོང་ཁག་གོང་འཕེལ་གྱི་གནས་སྟངས་ཚུ་དང་འཁྲིལ་ཏེ་ ཕོར་མོ་ལ་ བེསི་བ་ཇེཊི་ གི་ལམ་ལུཊ་དེ་ ལོག་བསྒྱུར་བཅོས་མཛད་གནང་པ་ཅིན་ བྱ་སྟབས་མ་བདེཝ་ཐོན་ཡོད་མི་ཚུ་ སེལ་ཚུགས་ནི་ཨིན་པས་ཟེར་ཞུ་ཡི།
དེ་གི་ལན་ལུ་ དངུལ་རྩིས་བློན་པོ་གིས་ མ་དངུལ་བགོ་བཀྲམ་གྱི་གཞི་རྩ་ (ཕོར་མོ་ལ་ བེསི་བ་ཇེཊི) ལམ་ལུགས་ཀྱི་གཞི་ངོ་མ་ མི་རློབས་ཀྱི་དོན་ལུ་བརྒྱ་ཆ་ ༧༠ དང་ དབུལ་ཕོངས་ཀྱི་གནས་སྟངས་ལུ་བརྒྱ་ཆ་ ༢༥ དང་ དེ་ཁར་ ས་ཁོངས་ཀྱི་སྦོམ་ཆུང་ལུ་བརྒྱ་ཆ་ ༥ སྦེ་ བཟོ་བཟོཝ་ཨིན་པའི་གནད་ཁུངས་ཚུ་ ཁ་གསལ་སྦེ་ཞུ་བའི་བཅུད་དོན་ཡང་ གཙོ་བོ་རང་ རྫོང་ཁག་ནང་ལས་ཕར་ མི་གི་མང་ཉུང་དང་འཁྲིལ་ཏེ་བཞག་ཡོད་པའི་ཞུ་བ་དང་ དེ་ཡང་ རྩིས་རྐྱབ་ད་ལུ་ མི་དེ་འགྱོ་དགོཔ་ཡོད་ཚད་ཅིགཔ་གི་ གྱངས་ཁ་ལེན་ཏེ་སྦེ་ རྩིས་རྐྱབ་ཡོདཔ་ཨིན་པས་ མ་གཞི་ ཆ་མཉམ་རང་འགྱོ་མ་དགོཔ་ད་ལུ་ དེ་ནང་ ཐེབས་དུམ་གྲ་ཅིག་ཡོད་ཟེར་ཞུ་ཡི།
འབྲེལ་ཡོད་འདེམས་ཁོངས་ཀྱི་འཐུས་མི་གིས་ དངུལ་རྩིས་བློན་པོ་གིས་ མ་དངུལ་བགོ་བཀྲམ་འབད་ཐངས་ཀྱི་རིམ་ལུགས་ཚུ་ ཧིང་སངས་ས་སྦེ་ཞུས་ཡོད་རུང་ ཉིནམ་གི་ཁ་གྲངས་ ལང་མ་ལངས་ཀྱི་གནས་སྟངས་ལུ་གཟིགས་ཏེ་ དུམ་གྲ་ཅིག་བཟོ་དགོཔ་སྦེ་རང་ ལོག་ཞུ་བ་ཕུལ་ཡི།

༣.
བཟོ་གྲྭ་འཕྲུལ་ཁང་གོང་འཕེལ།

དགེ་ལེགས་ཕུག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ འཆར་གཞི་ ༩ པའི་ནང་ལས་རང་ བཟོ་གྲྭ་འཕྲུལ་ཁང་གོང་འཕེལ་གཏང་ནི་གི་སྲིད་བྱུས་ཡོད་རུང་ ད་རེས་ཀྱི་བར་ན་ཡང་ བཟོ་གྲྭ་འཕྲུལ་ཁང་ཚུ་ གོང་འཕེལ་གཏང་མ་ཚུགས་མི་དེ་ འཆར་གཞི་ ༡༠ པའི་ནང་ གཞུང་དང་བསྟན་རྒྱས་ལྷན་ཁག་གི་ཁ་ཐུག་ལས་ བཟོ་གྲྭ་འཕྲུལ་ཁང་གོང་འཕེལ་གཏང་ནི་གི་འཆར་གཞི་ག་ཅི་རང་ཡོད་ག་དང་ རྒྱ་ཚད་ག་དེམ་ཅིག་གི་རྩིས་ གཞི་འཛུགས་འབད་ནི་ཨིན་ན་ དེ་གིས་མ་ཚད་ བསམ་རྩེ་དམ་དུམ་བཟོ་གྲྭ་འཕྲུལ་ཁང་དང་ དགེ་ལེགས་ཕུག་འཇིགས་མེད་གླིང་གི་བཟོ་གྲྭ་འཕྲུལ་ཁང་དེ་ གོང་འཕེལ་གཏང་ནི་གི་གནས་རིམ་ ག་དེམ་ཅིག་ལུ་ལྷོད་ཡོད་ག་གི་དྲི་བ་བཀོད་ཅི།
དེ་གི་ལན་ལུ་ བསྟན་རྒྱས་བློན་པོ་གིས་ཞུ་མི་ནང་ གཞུང་དང་བསྟན་རྒྱས་ལྷན་ཁག་གི་ཧོངས་ལས་ བཟོ་གྲྭ་འཕྲུལ་ཁང་གོང་འཕེལ་གཏང་ནི་གི་འཆར་གཞི་རྒྱ་སྦོམ་སྦེ་རང་བརྩམས་ཏེ་ཡོད་ལུགས་ཚུ་ ཁ་གསལ་སྦེ་ཞུ་ཡོད་པའི་ཁར་ དེ་བསྟུན་གྱི་ས་ཆ་ཡང་ རྒྱ་སྦོམ་སྦེ་རང་དགོཔ་ཡོད་པའི་ཞུ་བ་དང་ བཟོ་གྲྭ་ཚུ་གཞི་བཙུགས་འབད་ཚུགས་པ་ཅིན་ སྒེར་སྡེ་གོང་འཕེལ་གཏང་ནི་ལུ་ཡང་ ཁེ་ཕན་ཡོདཔ་མ་ཚད་ ན་གཞོན་ལཱ་གཡོག་གི་གོ་སྐབས་ཡོད་ཟེར་ཞུ་ཡི། ཨིན་རུང་  གཞུང་གི་འཆར་དངུལ་དེ་ མི་སྡེའི་དོན་ལུ་ གང་དྲག་སྤྱོད་ནི་དེ་གུ་རང་གདམ་ཁ་རྐྱབ་ནི་དེ་ཡང་ གལ་ཆེཝ་ལས་ བཟོ་གྲྭ་འཕྲུལ་ཁང་གོང་འཕེལ་གཏང་ནི་ལུ་ ཤུགས་བཏོན་ནི་དེ་ཡང་ཁག་ཆེཝ་བཞིན་དུ་ གོང་འཕེལ་གཏང་མ་ཚུགས་པ་ཅིན་ ང་བཅས་རའི་རྒྱལ་ཁབ་འདི་ དུས་རྟག་བུ་རང་ རོགས་ལུ་རེ་སྟེ་སྡོད་དགོཔ་ལས་བརྟེན་ ད་ལས་ཕར་ བཟོ་གྲྭ་འཕྲུལ་ཁང་ཚུ་ གང་དྲག་གཞི་འཛུགས་འབད་དེ་ གོང་འཕེལ་གཏང་ནི་གི་དོན་ལུ་ མ་དངུལ་གནང་ནི་དེ་ཡང་ ཁག་ཆེཝ་ཡོདཔ་ ཐུགས་ཁར་བསྣམས་དགོཔ་སྦེ་ཞུ་ཡི།
དེ་ལུ་ འབྲེལ་ཡོད་འཐུས་མི་གིས་ གཞུང་དང་བསྟན་རྒྱས་ལྷན་ཁག་གི་ཁ་ཐུག་ལས་ བཟོ་གྲྭ་འཕྲུལ་ཁང་གཞི་འཛུགས་འབད་ནི་གི་འཆར་གཞི་ཚུ་ རྒྱ་སྦོམ་སྦེ་རང་ཡོད་པའི་སྐོར་ལས་ སྙན་ཞུ་ཁ་གསལ་ཕུལ་གནང་མི་ལུ་ བློ་བདེ་དང་ཡིད་ཆེས་ཡོད་པའི་ཞུ་བ་དང་ བཟོ་གྲྭའི་ས་ཁོངས་ཀྱི་དོན་ལུ་ གཞུང་གིས་ ས་ཆ་བཞེསཔ་ད་ ས་ཡོད་མི་ཚུ་ལུ་ རྒུད་འཐུས་གནང་རུང་འཐུས་ནི་ཨིནམ་ལས་ ས་ཆ་རྩ་བ་ལས་མེད་མི་ཚུ་ལུ་ ས་ཚབ་དང་དེ་རང་གནང་ནི་ཡོད་པའི་གསོལ་འདེབས་ཞུ་ཡི།
༤.
གློག་མེའི་དཀའ་ངལ།

གླི་མུ་དང་སྟོད་ཝང་འདེམས་ཀྱི་ཆེད་བསྟོད་ཅན་གྱི་འཐུས་མི་གིས་ སྟོད་ཝང་དང་ཆུ་སྦུག་ གླི་མུ་ཁ་རྒེད་འོག་གསུམ་གྱི་གཡུས་ཚན་ ༧ ནང་ གློག་མེ་བཀྲམ་སྤེལ་གནང་ནི་གི་དོན་ལུ་ ཞིབ་དཔྱད་ཚར་གསུམ་དེ་ཅིག་རྐྱབ་ཡོདཔ་ལས་ བརྟེན་ མི་སེར་ཚུ་ གློག་མེ་ལྷོད་ནི་གི་རེ་བ་བསྐྱེད་དེ་ཡོད་རུང་ ད་ལྟོའི་བར་ན་ཡང་ ལོ་རྒྱུས་གང་ཡང་མེད་མི་དེ་ ག་དེ་སྦེ་ཨིན་ན་གི་དྲི་བ་དང་ དེ་ཁར་ སྤུངས་ཐང་ཁ་ ལྕང་གཡུས་ཟམ་གྱི་ཉེ་འདབས་ལུ་ སྤུངས་ན་གོང་མོ་ཟེར་བའི་གཡུས་ཚན་དེ་ནང་ མི་སེར་གུང་པ་ ༩ ཙམ་ཡོད་མི་ལུ་ གོང་འཕེལ་གྱི་མཐུན་རྐྱེན་ཟེར་མི་ གང་ཡང་མ་ཐོབ་པར་ལུས་ཡོད་མི་དེ་ གནད་ཁུངས་ག་ཅི་ལས་བརྟེན་ཏེ་ཨིན་ན་ དཀའ་ཐུབ་ཀྱི་ངང་ལུ་ཡོད་པའི་མི་སེར་ཚུ་ རེ་བ་རྫོགས་པའི་དོན་ལུ་ དེ་གི་གནད་ཁུངས་ཅིག་གསུང་གནང་དགོ་པའི་དྲི་བ་བཀོད་ཅི།
དེ་གི་ལན་ལུ་ བསྟན་རྒྱས་བློན་པོ་གིས་ སྟོད་ཝང་རྒེད་འོག་གི་གཡུས་ཚན་ ༢༨ དང་ཆུ་སྦུག་རྒེད་འོག་གི་གཡུས་ཚན་ ༡༢ དེ་ཅིག་ལུ་ འཆར་གཞི་ ༡༠ པའི་ནང་ གློག་མེ་བཀྲམ་སྤེལ་འབད་ནི་གུར་ འཆར་གཞི་བརྩམས་ཚར་ཡོདཔ་ལས་ ཚ་གྱང་ལང་མི་དགོ་ཟེར་ཞུ་བའི་ཁར་ སྤུངས་ན་གོང་མོའི་གཡུས་ཚན་ནང་ ཡར་རྒྱས་གོང་འཕེལ་གྱི་མཐུན་རྐྱེན་ཚུ་མ་ཐོབ་པར་ལུས་ཡོད་པའི་ཐད་ ས་གནས་གཞུང་སྐྱོང་གི་སྲིད་བྱུས་ལམ་ལུགས་མ་གནས་པའི་སྟབས་ཀྱིས་ སྐབས་ཅིག་དེ་སྦེ་རང་ལུས་ཡོདཔ་འོང་ཟེར་ཞུ་ནི་དང་ ཨིན་རུང་ རྫོང་ཁག་ལས་ གློག་མེ་བཀྲམ་ནི་གི་གནང་བ་ཐོབ་ཅིག་ གློག་མེ་ལས་འཛིན་གྱིས་ སྤྱི་ལོ་ ༢༠༠༩ འི་ནང་འཁོད་ གློག་མེ་བཙུག་ནི་གི་འཆར་གཞི་བཟོ་དོ་ཟེར་ཞུ་ཡི།
དེ་ཁར་ འཆར་གཞི་ ༡༠ པ་ལོ་ལྔའི་ནང་ གློག་མེ་གིས་མ་ཁྱབ་པའི་གཡུས་ཚན་ ཆ་མཉམ་གྱི་ནང་ གློག་མེ་འཐོབ་ཚུགསཔ་བཟོ་ནི་གི་ཁས་བླངས་དང་འཁྲིལ་ གློག་མེ་བཀྲམ་སྤེལ་གྱི་དོན་ལུ་ མ་དངུལ་ཉུང་ཤོས་ དངུལ་ཀྲམ་ས་ཡ་ སྟོང་ཕྲག་ ༦ དགོ་པའི་ནང་ལས་ དངུལ་ཀྲམ་ས་ཡ་སྟོང་ཕྲག་ ༤ འི་རྩིས་ ནང་འཁོད་ལས་མཁོ་སྒྲུབ་འབད་ཚར་ཡོད་པའི་ཞུ་བ་དང་ དངུལ་ཀྲམ་ས་ཡ་སྟོང་ཕྲག་ ༢ མ་ཐོབ་པར་ཡོད་མི་དེ་ཡང་ གཞུང་གིས་ ཐབས་ཤེས་གང་དྲག་གི་ཐོག་ལས་ འཚོལ་བའི་བསྒང་ཡོདཔ་མ་ཚད་ ལོ་ལྔའི་ནང་འཁོད་ གྲོང་གསེབ་ག་རའི་ནང་ གློག་མེ་ཁྱབ་ཚུགསཔ་འབད་རང་ རྩ་འགེངས་ཏེ་ཕྱག་ཞུ་ནི་ཨིན་ཟེར་ཞུ་ཡི།
༥.
འཆར་གཞིའི་གོང་འཕེལ་གྱི་མ་དངུལ་བགོ་བཀྲམ།

གླི་མུ་དང་སྟོད་ཝང་འདེམས་ཀྱི་ཆེད་བསྟོད་ཅན་གྱི་འཐུས་མི་གིས་ འཆར་གཞིའི་གོང་འཕེལ་གྱི་མ་དངུལ་བགོ་བཀྲམ་འབདཝ་ད་ གཞི་དེ་ ས་ཡི་རྒྱ་ཚད་དང་མི་རློབས་ དབུལ་ཕོངས་ལུ་གཞིར་བཞག་སྟེ་བགོ་བཀྲམ་གནང་མི་དེ་གིས་ ནང་འཁོད་ལས་ བྱ་སྟབས་མ་བདེཝ་དང་ མ་དངུལ་གྱིས་ཁྱབ་མ་ཚུགས་པའི་དཀལ་ངལ་དེ་ རྒེད་འོག་དང་རྫོང་ཁག་ཚུ་ནང་ཐོན་ཏེ་ཡོད་མི་ཚུ་ འབྲེལ་ཡོད་ལྷན་ཁག་དང་ལྷན་ཚོགས་ཀྱི་ཁ་ཐུག་ལས་ ལོག་བསྐྱར་ཞིབ་འབད་ནི་གི་ལས་རིམ་ཚུ་ ག་དེ་སྦེ་ཡོད་ག་གི་དྲི་བ་བཀོད་ཅི།
དེ་བཟུམ་སྦེ་ དགོན་ཁ་སྟོད་དང་ལ་ཡག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ དངུལ་རྩིས་ལྷན་ཁག་གིས་ འཆར་གཞིའི་མ་དངུལ་བགོ་བཀྲམ་དེ་གིས་ གོང་འཕེལ་མ་འགྱོ་བའི་རྫོང་ཁག་ཆུང་ཀུ་དང་མི་རློབས་མེད་མི་ སྣུམ་འཁོར་ལམ་མེད་སར་ དེ་ལས་ མཐའ་ཟུར་རྫོང་ཁག་དང་རྒེད་འོག་ཚུ་ལུ་ དཀའ་ངལ་སྦོམ་སྦེ་རང་བྱུང་བཞིན་ཡོདཔ་ལས་ གོང་འཕེལ་གྱི་ལཱ་ཚུ་ འདྲ་མཉམ་སྦེ་ ག་ར་ལུ་ཁྱབ་དགོ་པ་ཅིན་ གཙོ་བོ་མ་དངུལ་དེ་ཨིནམ་ལས་ མ་དངུལ་དེ་ ཆརཔ་ཡོད་སར་ ཆུ་སྦེ་ཡར་སོང་པ་ཅིན་ རྫོང་ཁག་ ༢༠ དང་རྒེད་འོག་ ༢༠༥ འི་ནང་ འདྲ་མཉམ་དང་དྲང་བདེན་གྱི་ཐོག་ལས་ ཡར་རྒྱས་ག་དེ་སྦེ་འགྱོ་ཚུགས་ག་ དེ་གི་ཚ་གྱང་ལས་བརྟེན་ དངུལ་རྩིས་ལྷན་ཁག་གིས་ བསྒྱུར་བཅོས་རྐྱབ་ནི་གི་ལས་རིམ་ག་དེ་སྦེ་ཡོད་ག་གི་དྲི་བ་བཀོད་ཅི།
གོང་གསལ་དྲི་བ་གཉིས་ཀྱི་ལན་ལུ་ དངུལ་རྩིས་བློན་པོ་གིས་ འཆར་གཞིའི་མ་དངུལ་བགོ་བཀྲམ་འབད་ཡོད་པའི་ རིམ་ལུགས་ཚུ་ རེ་རེ་བཞིན་དུ་སྦེ་ མ་དངུལ་གྱི་ཁ་གྲངས་བཅས་ གནད་ཁུངས་སྐྱེལ་ཏེ་ཞུ་བའི་བཅུད་དོན་ཡང་ གཙོ་བོ་སྟབས་མ་བདེཝ་དེ་ ལེགས་ཤོམ་སྦེ་ཧ་གོ་དགོཔ་ཡོད་པའི་ཁར་ མཐའ་མཇུག་ལུ་ གཞི་དེ་གུ་རང་ ཐག་གཅད་དགོཔ་འོང་ དེ་ལུ་ རྒྱབ་སྐྱོར་ཧྲིལ་པོ་གནང་པ་ཅིན་ ད་ལས་ཕར་ གོང་འཕེལ་འགྱོ་ནི་གི་གོ་སྐབས་ཡོད་ལུགས་ཞུ་ཡི།

དེའི་རྒྱབ་ལས་ ལྡོག་ཕྱོགས་འགོ་ཁྲིདཔ་གིས་ རྫོང་ཁག་དང་རྒེད་འོག་ཚུ་ནང་ འཆར་གཞིའི་མ་དངུལ་བགོ་བཀྲམ་དེ་ལུ་ མ་བཏུབ་པའི་གནད་ཁུངས་རེ་རེ་བཞིན་དུ་ཞུ་བའི་རྗེས་སུ་ བཅུད་དོན་ངོ་མ་རང་ རྒེད་འོག་ཆུང་ཀུ་དང་མི་རློབས་ཉུང་སུ་ཡོད་མི་ དེ་ཁར་ དབུལ་ཕོངས་ཀྱི་མངམ་ཡོད་སའི་རྒེད་འོག་ཚུ་ནང་ མ་དངུལ་བགོ་བཀྲམ་དེ་གིས་ རྩ་ལས་རང་ ལཱ་འབད་མི་ཚུགས་ནི་ཨིན་པའི་ཞུ་བ་དང་ སྨན་སྦིས་སྒང་ཟུར་འདེམས་ཁོངས་ཀྱི་འཐུས་མི་གིས་ཡང་ མ་དངུལ་བགོ་བཀྲམ་དེ་གི་སྐོར་ལས་ རྒེད་འོག་གནས་རིམ་ལས་བརྒྱུད་དེ་ རྫོང་ཁག་ཚོགས་འདུའི་གྲོས་ཆོད་བཏོན་མི་ནང་ལུ་ཡང་ ཁོང་གི་ཁ་ཐུག་ལས་ མ་དངུལ་བགོ་བཀྲམ་འབད་ཐངས་དེ་ དུམ་གྲ་ཅིག་ མ་བཏུབ་སྦེ་རང་ཞུ་ཡོད་ལུགས་ཞུ་ཡི།
དེ་ལུ་ རྒྱལ་ཡོངས་ཚོགས་འདུ་གིས་ དངུལ་རྩིས་ལྷན་ཁག་གི་ཁ་ཐུག་ལས་ འཆར་གཞི་ ༡༠ པའི་ནང་ མ་དངུལ་བགོ་བཀྲམ་གྱི་རིམ་པ་བཟོ་སྟེ་ ཧ་ལམ་ཐག་བཅད་ཚར་ཡོདཔ་ལས་བརྟེན་ འཆར་གཞི་ ༡༠ པའི་རིང་ ལྷན་ཁག་གིས་བཟོ་མི་བགོ་བཀྲམ་དེ་ལུ་ ཚོགས་ཁང་ཆེན་མོ་ལས་ ཆ་འཇོག་གནང་ནི་དེ་གལ་ཆེཝ་སྦེ་ རྩིས་འཇོག་གནང་ཡོདཔ་མ་ཚད་ མ་དངུལ་བགོ་བཀྲམ་གྱི་སྐོར་ལས་ འཆར་གཞི་ ༡༠ པའི་གསུང་གྲོས་གནངམ་ད་ ཡང་བསྐྱར་གསུང་གྲོས་གནང་ནི་སྦེ་ ཐག་བཅད་གྲུབ།
ཙ-
ངན་ལྷད་བཀག་སྡོམ་ལྷན་ཚོགས་ཀྱི་ལོ་བསྟར་སྙན་ཞུ།

རྒྱལ་ཡོངས་ཚོགས་འདུའི་ གཏན་འཇགས་ཀུན་སྤྱོད་རྣམ་གཞག་ཚོགས་ཆུང་ཁྲི་འཛིན་གྱིས་ ངན་ལྷད་བཀག་སྡོམ་ལྷན་ཚོགས་ཀྱིས་ ད་རེས་སྤྱི་ཚོགས་༡ པའི་ཚོགས་ཐེངས་༢པའི་ནང་ལུ་ སྤྱི་ལོ་ ༢༠༠༨ ལོའི་ལོ་བསྟར་སྙན་ཞུ་ཕུལ་མི་དེ་ངོ་སྤྲོད་ཀྱི་དོན་ལུ་ ཚོགས་ཆུང་གི་ཁོངས་ལས་ སྤྱི་བསྡོམས་ཀྱི་སྙན་ཞུ་ཅིག་བཟོ་བའི་གུར་ གཞུང་དང་ ལྷན་སྡེ་ ལས་སྡེ་ དེ་ལས་ སྤྱིར་བཏང་འབྲུག་གི་མི་མང་ལས་ ངན་ལྷད་བཀག་སྡོམ་གྱི་གཙུག་སྡེ་དང་ དེ་དང་འབྲེལ་བའི་ལས་སྣ་ལུ་ ངོས་ལེན་དང་རྒྱབ་སྐྱོར་འབད་དགོཔ་ཡོད་པའི་གྲོས་འདེབས་ཁག་ཆེཝ་ ༡༠ དེ་ཅིག་བཀོད་ཡོད་མི་དང་བཅས་གསལ་ཞུ་འབད་ཡི། 

དེ་ལུ་ ཚོགས་འདུའི་འཐུས་མི་ཚུ་གིས་ སྙན་ཞུ་དེ་ དྭངས་གསལ་ཡོད་པའི་གུར་ སྤྱིར་གཏང་ངན་ལྷད་བཀག་སྡོམ་ལྷན་ཚོགས་ཀྱི་ལས་སྣ་དང་ ད་ཚུན་གྲུབ་འབྲས་ཐོན་ཡོད་མི་ཚུ་ ཧིང་སངས་ས་སྦེ་ཚུད་དེ་ཡོད་པའི་བསམ་ལན་གྱི་ཁར་ བློ་གཏད་དང་ངལ་རངས་བྱུང་ཡོད་ལུགས་ཀྱི་ཞུ་བ་ཕུལ་ཡི། ཨིན་རུང་ ད་རེས་ཀྱི་སྙན་ཞུའི་ནང་ ངན་ལྷད་ཀྱི་ལཱ་བྱ་འཐབ་མི་ མི་ངོམ་ཚུ་གི་དམིགས་བསལ་གྱི་སྙན་ཞུའི་དོན་ཚན་ཅིག་འཁོད་དེ་མེདཔ་ལས་ ལོ་རིམ་ཤུལ་མའི་སྙན་ཞུ་ཚུ་ནང་ དེ་ཚུ་གི་གནས་ཚུལ་རེ་ཡང་འཁོད་ཚུགས་པ་ཅིན་ ཧེང་སྐལ་ཁ་གསལ་འོང་ནི་ཨིནམ་སྦེ་ཞུ་ཡི།

 དེ་གུར་ མཆེད་བསྟོད་ཅན་ཀྱི་འཐུས་མི་ལ་ལུ་གིས་ ངན་ལྷད་བཀག་སྡོམ་ལྷན་ཚོགས་ཀྱི་ལོ་བསྟར་སྙན་ཞུ་དེ་ ཀུན་སྤྱོད་རྣམ་གཞག་ཚོགས་ཆུང་གིས་འབད་ ཕུལ་དགོཔ་ཡོད་མེད་ཀྱི་འོས་འབབ་ བལྟ་དགོ་པའི་ཞུ་བ་ཡང་བཀོད་ཅི། ད་རུང་ འཐུས་མི་ལེ་ཤ་ཅིག་གིས་ ངན་ལྷད་བཀག་སྡོམ་ལྷན་ཚོགས་ལས་བཀོད་མི་ གདོང་ལེན་གྱི་གནད་དོན་ཚུ་དང་ ཚོགས་ཆུང་གིས་ཁོངས་ལས་ གྲོས་འདེབས་བསྡོམས་ཀྱིས་ཁག་ ༡༣ དེ་ཅིག་བཀོད་མི་དེ་ཚུ་ལུ་གཞིར་བཞག་སྟེ་ ཁྲིམས་བཟོ་དང་ དྲང་ཁྲིམས་ གཞུང་སྐྱོང་ལྷན་སྡེའི་ཁ་ཐུག་ལས་ དེ་བསྟུན་གྱི་ངོས་ལེན་དང་ རྒྱབ་སྐྱོར་གང་དྲག་འབད་དགོཔ་གལ་ཆེ་བའི་ཁར་ གྲོས་འདེབས་ཚུ་གི་གྲལ་ལས་ ག་དེམ་ཅིག་ལུ་ ངོས་ལེན་དང་རྒྱབ་སྐྱོར་འབད་ཚུགསཔ་ཡོད་ག་ཚུ་ལུ་ཡང་ བལྟ་དགོཔ་འདུག་ཟེར་ཞུ་ཡི།
དེ་ལུ་ ཚོགས་དཔོན་གྱིས་ ཚོགས་དམངས་ལས་ཞུ་དོ་བཟུམ་ ཚོགས་ཆུང་གིས་ ངན་ལྷད་བཀག་སྡོམ་ལྷན་ཚོགས་ཀྱི་གདོང་ལན་དང་འཁྲིལ་བའི་གྲོས་འདེབས་བཀོད་མི་ཚུ་ རིམ་པ་བཞིན་དུ་གྲོས་བསྡུར་འབད་དེ་ གང་འཚམས་ཀྱི་གྲོས་བཅུད་བཏོན་གནང་ནི་ཨིན་ཟེར་གསུངས་ཏེ་ དེ་ཚེ་ཉིན་མའི་ཚོགས་ཞུགས་ཀྱི་གྲོས་རིམ་མཇུག་བསྡུ་གནང་ཡི།

སྤྱི་ཚེས་ ༠༧.༠༡.༠༩ འི་ཚོགས་ཞུགས་ནང་ ངན་ལྷད་བཀག་སྡོམ་ལྷན་ཚོགས་ཀྱི་སྙན་ཞུའི་གསུང་གྲོས་འཕྲོ་མཐུད་གནངམ་ད་ སྒང་ཟུར་སྨིན་རྒྱས་འདེམས་ཁོངས་ཀྱི་མཆེད་བསྟོད་ཅན་གྱིས་འཐུས་མི་གིས་ངན་ལྷད་བཀག་ནི་གི་ལཱ་འདི་ལེགས་ཤོམ་འགྱོ་དགོ་པ་ཅིན་ མི་གི་བསམ་སྤྱོད་འགྱུར་བཅོས་འབད་ཐབས་སྒྲིག་ནི་དང་སེམས་དང་མནོ་བསམ་གཅིག་མཐུན་དང་གཅིག་བསྒྲིལ་གྱི་ཐོག་ལས་འབད་དགོཔ་དེ་ཁག་ཆེ། དེ་སྦེ་འབད་ཚུགསཔ་འདྲཝ་ཅིག་འབད་བ་ཅིན་ གཞུང་དང་མི་སེར་གྱི་མཐའ་དོན་དང་རྒྱལ་ཡོངས་དགའ་སྐྱིད་དཔལ་འཛོམས་ཀྱི་དམིགས་དོན་ཡང་གྲུབ་ཚུགས་ཟེར་ཞུ་ཡི།
དེ་ཁར་ འཐུས་མི་ལེ་ཤ་ཅིག་གིས་ངན་ལྷད་ཀྱི་ལཱ་འདི་ ག་དེ་མགྱོགས་མགྱོགས་དང་སྒྲིང་སྒྲིང་སྦེ་བཀག་དགོཔ་ཁག་ཆེ་བའི་ཁར་ངན་ལྷད་བཀག་ནི་ལུ་ རྩ་ཁྲིམས་ཆེན་མོའི་དགོངས་པ་དང་འཁྲིལ་ ལྷན་ཁག་དང་ལས་སྡེ་ག་ར་གིས་ རྒྱབ་སྐྱོར་གང་དྲག་འབད་དེ་ མི་སེར་ལུ་ཕན་ཐོགསཔ་སྦེ་བཟོ་དགོཔ་གལ་ཆེ་བ་གིས་མ་ཚད་ མི་ཆེ་འབྲིང་ཆུང་གསུམ་ག་ར་ལུ་དབྱེ་བ་མེད་པར་འདྲ་མཉམ་དང་དྲང་བདེན་གྱི་སྒོ་ལས་འབད་དགོཔ་དེ་ཁག་ཆེ་ཟེར་ཞུ་ཡི། 

ལྡོག་ཕྱོགས་འགོ་ཁྲིདཔ་གིས་ ངན་ལྷད་བཀག་སྡོམ་ལྷན་ཚོགས་གཞི་བཙུགས་འབད་དེ་ལོ་ངོ་གསུམ་དེ་ཅིག་ལས་མ་འགྱོ་་རུང་ ཕྱག་ལཱ་ཚུ་ཡིད་ཆེས་དང་ངལ་རངས་ཏོག་ཏོ་སྦེ་མཛད་ཡོད་པའི་ཁར་ ལོ་རིམ་བཞིན་དུ་རྒྱལ་ཁབ་ནང་ངན་ལྷད་ཀྱི་ལཱ་མར་ཕབ་འགྱོ་མི་དེ་གིས་ཡང་ ལྷན་ཚོགས་ཀྱི་ཕྱག་ལཱ་ཚུ་ལེགས་ཤོམ་སྦེ་འགྱོ་དོ་ཡོད་པའི་བརྡ་སྟོནམ་ཨིནམ་སྦེ་ཞུཝ་ད་གཅིག་ཁར་གཞུང་ལས་ ལྷན་ཚོགས་ཀྱི་ཕྱག་འགན་དང་བསྟུན་པའི་དབང་ཚད་ཡང་སྦོམ་སྦེ་རང་གནང་སྟེ་ཡོདཔ་ལས་ དབང་ཚད་དེ་ ཚུལ་མཐུན་དང་ལེགས་ཤོམ་སྦེ་སྤྱོད་ནི་དེ་ཡང་གལ་ཆེ། དེ་ཁར་ ལྷན་ཚོགས་ནང་ ལས་བྱེདཔ་སྒྲིང་སྒྲིང་དང་ཐེབས་བཙུགས་དགོཔ་དང་ངན་ལྷད་བཀག་དམ་གྱི་ལཱ་ལུ་ལྡོག་ཕྱོགས་ཚོགས་པའི་ཁོངས་ལས་རྒྱབ་སྐྱོར་ཧྲིལ་བུ་ཡོད་ལུགས་ཞུ་ཡི། 

སྐྱེངས་མཁར་ཝེ་རིང་ལ་གི་མཆེད་བསྟོད་ཅན་གྱི་འཐུས་མི་གིས་ སྙན་ཞུ་དང་འཁྲིལཝ་ད་ ལྷན་ཁག་དང་ལས་སྡེ་ལེ་ཤ་ཅིག་གིས་ ངན་ལྷད་བཀག་དམ་གྱི་ལཱ་ལུ་ངོས་ལེན་དང་རྒྱབ་སྐྱོར་ཚུ་འབད་མ་བཏུབ་སྦེ་ཡོདཔ་སྦེ་འཁོད་དེ་ཡོདཔ་ལས་དེ་ལུ་ ལྷན་ཚོགས་ལས་ཁྲིམས་ཞིབ་ཀྱི་གནས་ཚུལ་ཅིག་བཏོན་ཏེ་བཀྲམ་སྤེལ་འབད་ཅིན་དྲག་ཚོད་ཀྱི་བསམ་འཆར་ཞུ་ཡི།

དེ་ཁར་ ཚོགས་དཔོན་གྱིས་ ཚོགས་ཆུང་གི་ཁོངས་ལས་གྲོས་འདེབས་ཁག་༡༣བཀོད་དེ་ཡོད་མི་དེ་གུ་རེ་རེ་བཞིན་གསུང་གྲོས་གནང་ནི་ཨིན་ཟེར་གསུངས་ཏེ་གྲོས་བསྡུར་གནང་ནི་འབདཝ་ད་ གཞུང་སྐྱོང་ཁྲི་འཛིན་བློན་ཆེན་གྱིས་ངན་ལྷད་བཀག་སྡོམ་ལྷན་ཚོགས་དང་ ཀུན་སྤྱོད་རྣམ་གཞག་ཚོགས་ཆུང་གི་ཁོངས་ལས་ སྙན་ཞུ་དེ་སྦེ་ཕུལ་མི་ལུ་ བསྟོད་བསྔགས་དང་བཅས་ པའི་བཀྲིན་ཆེ་ལུགས་ཞུཝ་ད་གཅིག་ཁར་ རྒྱལ་ཁབ་ནང་ངན་ལྷད་ཀྱི་ལཱ་བྱ་དེ་ཧེ་མ་ལས་དར་ཏེ་ཡོད་པའི་སྲོལ་རྙིངམ་ཅིག་ལུ་གྱུར་ཏེ་ཡོད་རུང་ ངན་ལྷད་བཀག་སྡོམ་གྱི་ལྷན་ཚོགས་དེ་ ད་རེས་གསརཔ་གཞི་འཛུགས་འབད་འབདཝ་ཅིག་ཨིནམ་ལས་ མི་མང་གིས་ངན་ལྷད་ཀྱི་ལཱ་ཨིནམ་དང་མེནམ་གྱི་ཁྱད་པར་ལེགས་ཤོམ་སྦེ་ཤེས་མ་ཚུགས་པར་ཡོདཔ་ལས་ དེ་མི་མང་གིས་ལེགས་ཤོམ་སྦེ་ཤེས་དགོཔ་དེ་གལ་ཆེ་ཟེར་ཞུ་བའི་ཁར་ འཛམ་གླིང་ནང་དམངས་གཙོའི་རིང་ལུགས་ལེགས་ཤོམ་སྦེ་འགྱོ་ཚུགས་མི་དེ་ རྒྱལ་ཁབ་གྱངས་ཁ་ཆོདཔ་ཅིག་ལས་མེདཔ་དང་ དེ་ག་ཅི་ལས་བརྟེན་ཏེ་སྨོ་ཟེར་བ་ཅིན་ ངན་ལྷད་བཀག་མ་ཚུགསཔ་ལས་བརྟེན་ཏེ་ཨིན་མས་ཟེར་ཞུ་ཡི། 

